
  
  

अमरोहा की सोनम ने कनाडा में ट्रिपल जंप में जीता गोल्ड मेडल

चर्चा में क्यों?
6 अगस्त, 2023 को कनाडा के विनितिक शहर में चल रहे वर्ल्ड पुलिस गेम्स में अमरोहा ज़िले की सोनम ने ट्रिपल जंप में 13 मीटर 32 सेंटीमीटर की छलांग
लगाकर गोल्ड मेडल जीता है।  

प्रमुख बिंदु  
जानकारी के अनुसार कनाडा के विनितिक शहर में 28 जुलाई से छह अगस्त तक आयोजित वर्ल्ड पुलिस गेम्स में सोनम ने ट्रिपल जंप (त्रिकूद) में
हॉन्गकॉन्ग और साउथ कोरिया की खिलाड़ियों को पीछे छोड़ते हुए 13 मीटर 32 सेंटीमीटर लंबी छलांग लगाकर गोल्ड मेडल जीता है।
सोनम ने पाँच दिन पहले 5 मीटर 85 सेंटीमीटर लंबी छलांग लगाकर सिल्वर मेडल जीता था। वह सोना जीतने में केवल 18 सेंटीमीटर पीछे रह गई थीं। 
विदित है कि ट्रिपल जंप (त्रिकूद) और लंबी कूद की खिलाड़ी सोनम का वर्ल्ड पुलिस गेम्स में प्रतिभाग करने का यह दूसरा मौका था। उनका एकमात्र
लक्ष्य इस अंतर्राष्ट्रीय प्रतियोगिता में देश के लिये स्वर्ण पदक लाना था।  
गौरतलब है कि रजबपुर के गाँव मोहम्मदपुर के किसान राजवीर सिंह की बेटी सोनम सीआइएसएफ दिल्ली में हेड कॉन्स्टेबल हैं। वह एथलीट भी हैं। वर्ष
2019 में चीन में हुए गेम्स में भी सोनम ने एक स्वर्ण और एक रजत पदक जीता था। इतना ही नहीं, मार्च 2023 में सोनम ने 71वीं आल इंडिया पुलिस
एथलेटिक्स प्रतियोगिता में भी स्वर्ण पदक जीता था। 
इसी वर्ष सोनम को देश के पुलिस विभाग की सर्वोत्तम खिलाड़ी भी चुना गया था। इससे पहले उनका एशियन गेम्स में चयन नहीं हो सकता था। वह
ट्रायल में तीन सेंटीमीटर से पिछड़ गई थीं।  

